
Peningkatan keluarga komuter di Malaysia semakin ketara. Gaya hidup keluarga 
komuter yang pisah berjauhan dengan keluarga asas serta berbeza dengan model 
keluarga konvensional di Malaysia telah mula dipersoalkan impak dan cabarannya ke 
atas kesejahteraan dan perkembangan keluarga. Sehubungan itu, kajian ini bertujuan 
memperihal bentuk dan kesan pengantaraan bagi hubungan antara kesediaan ibu 
bapa dengan prestasi remaja melalui tiga pengantara iaitu bimbingan ibu bapa, 
persekitaran keluarga dan kecelaruan dengan masalah tingkah laku remaja. Kajian ini 
turut meneroka profile responden, tahap pencapaian prestasi remaja, tahap 
bimbingan ibu bapa, dimensi persekitaran keluarga komuter, pola kecelaruan dengan 
masalah tingkah laku remaja, dan tahap kesediaan ibu bapa dalam gaya hidup 
keluarga komuter. Model Pengantaraan Prestasi Remaja Keluarga Komuter 
(PPRKK) dicadangkan dalam kajian ini. 
 
 
Pendekatan kuantitatif yang melibatkan reka bentuk deskriptif, reka bentuk korelasi 
dan reka bentuk sebab-akibat digunakan dalam proses penganalisisan. Analisis 
deskriptif dan analisis inferensi dilakukan dengan program SPSS dan perisian grafik 
AMOS. Sejumlah 217 keluarga komuter negeri Selangor dipilih sebagai sampel 
kajian melalui persampelan rawak kelompok pelbagai peringkat.  
 
 
Pengumpulan data dijalankan dengan menggunakan empat instrumen iaitu Inventori 
Bimbingan Ibu Bapa, Skala Persekitaran Keluarga, Laporan Kendiri Remaja dan 
Inventori Kesediaan Ibu Bapa. Prestasi remaja di sekolah diperoleh daripada pihak 
pengurusan sekolah. Ujian korelasi, penganalisisan model pengukuran, 
penganalisisan model struktur dan penganalisisan model pengantaraan dijalankan 
bagi memperoleh hasil kajian. 

Dapatan kajian melaporkan majoriti remaja (peperiksaan 71.4%; kokurikulum 
95.4%) mencapai prestasi pada tahap gred B dan ke bawah. Remaja memberi 
persepsi bahawa mereka jarang (n=84; 38.7%) dan tidak pernah (n=39; 18%) 
menerima bimbingan ibu bapa yang secukupnya. Kehidupan sekeluarga lebih 
berorientasikan pencapaian, agama dan moral. Aktiviti kebudayaan dan rekreasi 
sesama anggota keluarga kurang namun kawalan ibu bapa ke atas pergerakan remaja 
ditafsirkan ketat walaupun hidup pisah berjauhan. Bagi kecelaruan dan masalah 
tingkah laku, remaja didapati mempunyai skor min tinggi dalam kecelaruan (lelaki 
M=17.3), masalah tumpuan (lelaki M=6.5; perempuan M=5.7) dan masalah sosial 
(lelaki M=6.8; perempuan M=6.4) jika dibandingkan dengan kumpulan subjek 
rujukan (diperolehi daripada manual instrumen). Dapatan menjelaskan bahawa 
66.7% responden ibu bapa berada pada tahap pertimbangan dan kesediaan untuk 
menerima gaya hidup keluarga komuter. Ini menjelaskan bahawa pasangan ibu bapa 
di Malaysia masih belum bersedia untuk menerima dan melibatkan diri dalam gaya 
hidup berkomuter.  
 
 
Ujian korelasi Pearson menunjukkan bahawa pemboleh ubah mempunyai hubungan 
yang signifikan kecuali aspek kecelaruan dan masalah-masalah lain. Pemodelan 
persamaan struktur melaporkan bimbingan ibu bapa, persekitaran keluarga, masalah 
tingkah laku dan kesediaan ibu bapa merupakan peramal ke atas prestasi remaja. 
Sumbangan Model PPRKK ke atas prestasi remaja adalah 38% dengan kesan 
keseluruhan model 0.69. Kesemua peramal mempengaruhi pretasi remaja secara 
signifikan kecuali masalah tingkah laku remaja (! =0.11; p=0.130). Model 
merumuskan bahawa bimbingan ibu bapa memberi pengaruh terbesar ke atas prestasi 
remaja di sekolah iaitu 0.41. Ini ikuti dengan kesediaan ibu bapa 0.32.  
 
 
Ketiga-tiga pengantara memainkan peranan penting dalam memberi impak dan kesan 
ke atas hubungan antara kesediaan ibu bapa dengan prestasi remaja. Model PPRKK 
disahkan merupakan model pengantaraan yang diterima. Persekitaran keluarga dan 
bimbingan ibu bapa masing-masing memberi kesan pengantaraan separa ke atas 
hubungan antara kesediaan ibu bapa dengan prestasi remaja dalam Model PPRKK. 
Jumlah pengaruh keseluruhan model cadangan dan sumbangan keseluruhan yang 
tinggi telah menyokong kepentingan bentuk dan kesan model pengantaraan yang 
dicadangkan. Secara kesimpulannya, kajian ini melaporkan kepentingan kesediaan 
ibu bapa, bimbingan ibu bapa, persekitaran keluarga dan masalah tingkah laku 
remaja ke atas prestasi remaja bagi keluarga komuter. Model Pengantaraan Prestasi 
Remaja Keluarga Komuter (PPRKK) yang dicadangkan adalah sah, diterima dan 
padan dengan data yang dicerap.  

Commuter families are critically on rise recently among Malaysian’s family. The 
impact and challenges of the lifestyle amongst commuter families in maintaining the 
harmony and development of the family are now being questionable, of which they 
are separated from their nuclear families, and its nature in contradicting to the 
conventional family model in Malaysia. Therefore this study aimed to investigate the 
relationship and mediation effect between parental readiness and adolescent school 
performance via three mediators namely, parental care, family environment, 
internalizing and externalizing problem. This study also explored the profiles of the 
respondents, the levels of academic achievement of the adolescents, the levels of 
parental care, environmental dimension of the commuter family, the patterns of 
adolescents’ internalizing and externalizing problems, and the level of parental 
readiness towards the commuter family lifestyle. A “Multiple Mediation Model of 
Adolescent School Performance” (denoted as PPRKK model) was proposed in this 
study. 
 
 
A quantitative model was applied in this research. Analyses of descriptive, 
correlation and ex-post factor were applied. Descriptive and inference analyses 
which involved correlation and path analyses were carried out with SPSS and AMOS 
(Analysis of Moment Structures). A total of 217 family-respondents from Selangor 
state were recruited in this study via multi-level random sampling.  
 
 
Data collection in this study was carried out using four instruments namely, Parental 
Care Inventory, Family Environmental Scale, Youth Self-Report, and Parental 
Readiness Inventory. School performance in examination and co-curriculum of the 
adolescents were provided by the respective school administrations. Pearson’s 
correlation coefficient test, analyses of measurement model, structural model and 
mediation model were carried out in this study. 

Results revealed that majority of adolescents (examination 71.4%; co-curriculum 
95.4%) achieved a performance level on grade B or below. These adolescents gave 
the perception that they rarely (n = 84: 38.7%) or never (n = 39, 18%) received 
adequate parental guidance. Their family lifestyle was more achievement-, religion-, 
and moral- oriented. Cultural and recreation activities amongst family members were 
also lacking. However, the control on the adolescents’ lifestyle was relatively tight 
although they were living apart. The adolescents from commuter families were also 
found to be more prone towards internalization problems (male M = 17.3), attention 
problems (male M = 6.5; female M = 5.7), and social behavior problems (male M = 
6.8; female M = 6.4) compare with the referred samples (instruments’ manual). The 
finding exhibited 66.7% of the parent were at the level of consideration and prepared 
to accept the lifestyle of commuter family. This explains why some couples in 
Malaysia are not yet ready to commit as a commuter family. 
 
 
The Pearson’s correlation coefficient test revealed all variables had a significant 
relationship, except the internalizing and other problems. Structural equation model 
reported that parental care, family environment, externalizing problem and parental 
readiness were the predictors to the adolescents’ school performance. The overall 
contribution of PPRKK model to adolescent’s school performance was 38% with 
totally effect 0.69. All predictors significantly influenced the adolescent’s school 
performance, except the externalizing problem (! = 0.11; p = 0.130). This model 
summarized that parental care had the largest influence to the adolescent’s 
performance (0.41), followed by parental readiness (0.32).  
 
 
All the three mediators played an important role in contributing an impact and 
consequence on the relationships between parents and adolescents’ achievement. 
PPPRKK Model was confirmed to be a mediation model. Family environment and 
parental care significantly partial mediated the relationship between parental 
readiness and adolescent’s school performance. The total influence by the suggested 
model and its significant contributions supported the importance of the form and 
effect of the suggested mediation model. In summary this study reported the 
importance of parental readiness, parental care, family environment and adolescent 
externalizing problem to the adolescent’s school performance among commuter 
families. The suggested of “Multiple Mediation Model of Adolescent Academic 
Performance” was confirmed, accepted and matched with the data observed. 

BAB 1 
 
 

PENGENALAN 
 
 

1.1 Pengenalan 
 
 
Keluarga memainkan peranan yang penting dalam perkembangan mental, emosi dan 
sosial seseorang individu daripada peringkat bayi sehingga ke dewasa (Erik Erikson, 
1963). Institusi keluarga merupakan suatu unit sosial yang akan memberi kesan ke 
atas perkembangan psikososial seseorang individu (Azizi, 2008). Menurut Hoffman 
(1996; 2000), keluarga berperanan dalam membentuk personaliti seseorang individu 
sejak kecil dan akan terus menjadi pengaruh yang amat besar kepada pemikiran, 
tingkah laku, pencapaian dan sikap seseorang dalam dunia dewasa.  
 
 
Berdasarkan Teori Perkembangan Psikososial (Erickson, 1959), keluarga penting 
dalam perkembangan dan didikan anak terutama pada peringkat remaja. Zaman 
remaja merupakan zaman peralihan daripada peringkat kanak-kanak hingga ke 
peringkat dewasa. Banyak perubahan akan berlaku pada zaman ini yang merupakan 
jangka masa yang amat sukar dalam perkembangan seseorang individu (Konsep 
Hall, 1904; Teori Erikson, 1959). Bimbingan dan didikan ibu bapa dalam sesebuah 
institusi keluarga penting dalam membantu seseorang anak melalui zaman peralihan 
ini dengan berjaya dan sejahtera (Woolfork, 1998).  
 
 
Azizi dan Badrul (2006) menekankan bahawa perkembangan individu amat 
dipengaruhi oleh persekitaran dan persekitaran yang terdekat dan terpenting dalam 
perkembangan individu remaja adalah keluarga. Teori Ekologi Sistem (1979) turut 
menjelaskan bahawa komuniti keluarga dalam lapisan mikrosistem merupakan 
komuniti terpenting yang memberi pengaruh secara langsung kepada perkembangan 
seseorang anak sama ada daripada segi kognitif, emosi ataupun tingkah laku 
(Bronfenbrenner, 1979).  
 
 
Secara umumnya, Rice (1999) telah menyenaraikan beberapa jenis keluarga, iaitu 
keluarga ibu atau bapa tunggal, keluarga asas, keluarga luas, keluarga komunal, 
keluarga gay dan keluarga bersekedudukan. Setiap jenis keluarga terdiri daripada 
komposisi dan struktur yang berbeza. Di Malaysia pula, Kementerian Pembangunan 
Wanita, Keluarga dan Masyarakat (KPWKM) telah mengategorikan tujuh bentuk 
keluarga dalam struktur institusi kekeluargaan di Malaysia iaitu keluarga nuklear, 
keluarga komuter, keluarga tunggal, keluarga dwi-kerja, keluarga gabungan dan 
keluarga sandwich (Siaran Akhbar Harian Keluarga, KPWKM, 2010).  
 
 
Menurut Rice (1999) pengaruh keluarga ke atas perkembangan individu remaja 
berbeza-beza bagi jenis keluarga yang berlainan kerana perbezaan daripada segi 
komposisi dan struktur keluarga. Setiap keluarga mempunyai persekitaran 

kekeluargaan yang berbeza. Maka setiap jenis bentuk keluarga akan memberi impak 
yang berbeza terhadap perkembangan individu remaja. Bentuk keluarga yang 
berbeza adalah disebabkan oleh peranan, bimbingan dan corak asuhan serta didikan 
ibu bapa yang berbeza (Rice, 2001). Contohnya, kajian yang dijalankan terhadap 
keluarga ibu tunggal telah melaporkan bahawa masalah kewangan, kekurangan kasih 
sayang, persekitaran keluarga merupakan peramal penting ke atas perkembangan 
fizikal dan emosi anak remaja (Trentacosta et al., 2008); manakala ibu bapa yang 
tidak tinggal bersama-sama dengan keluarga asas dibuktikan memberi kesan ke atas 
perubahan psikososial, masalah kecelaruan dan pencapaian akademik anak (Palmer, 
2008; Norlila, 2011; Fawell, 2012). 
 
 
Memandangkan keluarga memainkan peranan yang penting dalam perkembangan 
anak remaja maka banyak kajian telah dijalankan ke atas faktor dan impak keluarga 
terhadap perkembangan anak remaja sama ada daripada segi perkembangan intelek, 
kognitif, personaliti, sosial mahupun emosi (Noller dan Callan 1991; Barber et al., 
1994; Steven et al., 2002; Eisenberg et al., 2004; Kiuru et al., 2012; Anderson et al., 
2014). Kajian-kajian lepas banyak memberi fokus kepada jenis keluarga seperti 
keluarga bercerai, keluarga tunggal, keluarga berhijrah dan sebagainya (Amato dan 
Gilbreth, 1999; Demo dan Acock, 1996; Manning dan Lamb, 2001; Dunn, 2004; 
Kiernan dan Mensah, 2011; Villiger et al., 2014). Namun, tinjauan mendapati 
bahawa kurang kajian dijalankan ke atas impak dan cabaran keluarga komuter 
terhadap perkembangan dan prestasi remaja dalam pencapaian akademik terutama di 
negara Asia (Anderson dan Spruill, 1993; Bergen, 2010). 
 
 
Sehingga kini, hanya terdapat satu kajian tentang keluarga komuter di Malaysia yang 
dijalankan oleh Norlila (2011). Penyelidikan ke atas keluarga komuter perlu 
dijalankan memandangkan semakin ramai pasangan suami isteri telah mula 
melibatkan diri sebagai komuter untuk mencari rezeki demi keluarga dan kepuasan 
kerjaya. Tambahan lagi, gaya hidup keluarga komuter berbeza dengan pola tradisi 
keluarga yang lama diamalkan oleh masyarakat Malaysia (Abd Rahim Abd Rashid et 
al., 2006; KPWKM, 2010; Norlila, 2011).    
 
 
Gaya hidup keluarga komuter perlu dikaji dengan lebih lanjut dan mendalam demi 
kesejahteraan dan perkembangan institusi kekeluargaan pada masa depan. Ini kerana 
gaya hidup keluarga komuter yang berjauhan dengan keluarga asas berbeza dengan 
tradisi dan budaya kekeluargaan yang diamalkan di Malaysia (Abd Rahim Abd 
Rashid et al, 2006; Norlila, 2011). Peningkatan pasangan yang terlibat sebagai 
komuter disebabkan kepuasan kerjaya dan rezeki kehidupan memang tidak dapat 
dielakkan demi pembangunan negara.  
 
 
Impak dan hubungan antara kesediaan ibu bapa, bimbingan ibu bapa, persekitaran 
keluarga komuter, kecelaruan dengan masalah tingkah laku remaja, dan prestasi 
remaja di sekolah perlu dilihat. Ini bertujuan untuk memastikan gaya hidup keluarga 
komuter tidak menjejaskan perkembangan remaja daripada segi psikososial dan 
akademik. Sementara itu, kesediaan ibu bapa menerima hakikat sebagai keluarga 
komuter penting bagi memperihal sejauh mana signifikannya pemboleh ubah 

tersebut dalam mempengaruhi perkembangan dan kesejahteraan sesebuah keluarga. 
Kajian ini berharap memberi satu penemuan baru kepada masyarakat tentang gaya 
hidup keluarga komuter di Malaysia. 
 
 
1.2 Latar Belakang Kajian 

 
 

Keluarga komuter didefinisikan sebagai keluarga yang terdiri daripada suami atau 
isteri atau kedua-duanya yang tidak tinggal bersama dengan keluarga asas tetapi 
bermalam di tempat yang berhampiran dengan pejabat atau tempat kerja secara tetap 
selama sekurang-kurangnya tiga atau empat malam seminggu. Ini kerana tempat 
kerja berada jauh daripada kediaman keluarga dan tidak sesuai untuk mereka 
berulang-alik setiap hari (Gerstel dan Gross, 1983; Winfield, 1985; Van der Klis dan 
Mulder, 2008 ;Van der klis, M. dan Karstern, L. 2009).  Di Malaysia, keluarga 
komuter atau lebih dikenali sebagai keluarga hujung minggu didefinisikan sebagai 
bentuk keluarga yang salah satu pasangan tinggal di tempat lain dan berjumpa sekali 
atau dua kali dalam seminggu atau sebulan (Norlila, 2011). 
 
 
Struktur keluarga komuter yang tiada kehadiran suami atau isteri atau kedua-duanya 
dalam kehidupan seharian pada tempoh masa tertentu telah menyebabkan 
tanggungjawab kekeluargaan yang sepatuhnya dipikul bersama-sama telah menjadi 
beban kepada salah seorang suami atau isteri yang bukan merupakan komuter 
(Anderson dan Spruill 1993; Van der Klis, 2009). Gaya hidup keluarga komuter telah 
membawa kesan bukan sahaja kepada individu komuter tersebut tetapi juga anggota 
keluarga lain daripada segi kesihatan, kewangan, hubungan dan perkembangan 
psikososial (Anderson dan Spruill, 1993). Struktur keluarga komuter yang 
memisahkan anak dengan bapa atau ibu telah mengubahkan pola tradisi keluarga di 
Malaysia kepada bentuk keluarga non-tradisi. Menurut McCartin dan Meyer (1988), 
pencapaian akademik anak daripada keluarga non-tradisi adalah kurang memuaskan 
jika dibandingkan dengan anak dalam kalangan keluarga berbentuk tradisi (Ronald et 
al., 2003). 
 
 
Di Malaysia, impak dan cabaran keluarga komuter ke atas kesejahteraan dan 
perkembangan anak telah mula dipersoalkan. Kajian pertama telah dilaporkan oleh 
Norlila (2011) yang memberi tumpuan ke atas keluarga komuter dengan tajuk 
“Hubungan Faktor Psikososial Komuter dengan Pendidikan Anak”. Hasil laporan 
tersebut telah berjaya menghasilkan satu pangkalan data ringkas berkenaan keluarga 
komuter di Malaysia untuk rujukan para penyelidik.  
 
 
Menurut kajian Norlila (2011), hanya 30 orang daripada populasi 224 komuter 
memberi persepsi positif terhadap gaya hidup sebagai keluarga komuter. Keadaan ini 
membimbangkan masyarakat Malaysia apabila hasil kajian mendapati komuter yang 
berpersepsi negatif memberi impak kepada kawalan emosi dan masalah psikososial 
yang secara tidak langsung mempengaruhi isu pendidikan anak.  

Individu komuter yang berpersepsi negatif melaporkan bahawa mereka kurang 
kesediaan dan kerelaan menerima hakikat sebagai komuter atas sebab-sebab seperti 
umur anak masih kecil, baru berkahwin, dipaksa oleh majikan, arahan segera 
daripada majikan tanpa persediaan, tiada sokongan keluarga dan masyarakat. Mereka 
sering diganggu dengan masalah psikososial seperti tekanan emosi, stres, serta 
kesunyian yang telah memberi impak negatif bukan sahaja kepada kerjaya tetapi juga 
anggota keluarga dan komuniti terdekat seperti jiran tetangga dan saudara-mara 
(Norlila, 2011).  
 
 
Hasil kajian Norlila (2011) telah membuktikan bahawa kesediaan pasangan untuk 
menerima, menyesuaikan diri dan memulakan gaya hidup sebagai keluarga komuter 
adalah penting. Kesediaan untuk berkomuter akan memberi kesan ke atas perubahan 
psikososial seseorang komuter dan secara tidak langsung mempengaruhi 
kesejahteraan dan perkembangan keluarga (Riggs, 1990; Burke dan Moskos, 1996). 
Dalam perkataan lain, kesediaan berkomuter perlu ada bagi memastikan gaya hidup 
dan kesejahteraan keluarga komuter yang terpaksa berjauhan dengan keluarga asas 
tidak terjejas.  
 
 
1.2.1 Kesediaan Ibu Bapa    
 
 
Kesediaan didefinisikan sebagai kesanggupan dan kerelaan dalam melakukan sesuatu 
(Dewan Bahasa dan Pustaka, 2003). Sehingga kini, kajian berkenaan dengan 
kesediaan keluarga adalah lebih menjurus kepada keluarga komuter yang melibatkan 
dalam kerjaya perkhidmatan tentera di Barat. Kajian lepas telah menekankan 
kepentingan kesediaan keluarga komuter tentera dalam menangani cabaran dan 
rintangan yang mungkin dihadapi dalam kehidupan berjauhan dan berpisah serta 
impaknya ke atas keharmonian kekeluargaan, perkembangan anak dan hubungan 
suami isteri (Riggs, 1990). Burke dan Moskos (1996) telah mendefinisikan kesediaan 
keluarga dalam bidang kerjaya tentera sebagai:  
 

“a family’s ability to positively adapt to and/or effectively deal with the stressors 
associated with military duties an a military lifestyle.” 

 
(Dieryck, 2003, hlm 5) 

 
 
Keluarga yang menjalani kehidupan berasingan dengan keluarga asas demi kerjaya 
termasuk keluarga tentera diistilahkan sebagai keluarga komuter oleh Grestel dan 
Gross (1983). Walaupun kajian tentang kesediaan dilakukan terhadap keluarga 
tentera tetapi konsep kesediaan keluarga komuter harus diaplikasikan kepada 
keluarga komuter daripada kerjaya yang lain seperti penjawat awam, peniaga, 
pensyarah dan sebagainya yang turut menjalani hidup berjauhan dengan keluarga 
asas. 

kepentingan aspek kesediaan dipersetujui dalam kajian Norlila (2011) yang 
melaporkan bahawa ibu bapa yang kurang kesediaan untuk menyesuaikan diri dalam 
gaya hidup keluarga komuter sering menghadapi masalah psikososial seperti stres, 
emosi kurang stabil, cepat naik marah, kelam kabut dan sebagainya (Norlila, 2011). 
Tahap kesediaan adalah berhubungkait dengan perubahan psikososial individu 
komuter. Kajian lepas turut melaporkan bahawa psikososial ibu bapa adalah 
berkolerasi dan memberi impak ke atas bimbingan ibu bapa, persekitaran keluarga 
dan perkembangan remaja. (Flectcher, 1996; Norwood et al., 1996; Pfefferbaum, 
1997; Finker et al., 2003; Wright et al., 2006; Conger dan Donnellan, 2007; Palmer, 
2008).  
 
 
1.2.2 Bimbingan Ibu Bapa  
 
 
Tahap kesediaan ibu bapa membawa kepada perubahan psikososial dan  
berhubungkait dengan bimbingan ibu bapa (Georgiades et al., 2008; Yeung dan 
Chan 2010). Psikososial akan memberi impak ke atas bimbingan ibu bapa (Norlila, 
2011). Ibu bapa yang tiada masalah psikososial dipercayai dapat memberi bimbingan 
yang lebih baik dan berkualiti kepada anak mereka. Hoover-Dempsey dan Sandler 
(1997) mengatakan bahawa ibu bapa yang berkognitif positif terhadap didikan 
kekeluargaan akan memberi lebih sokongan dan bimbingan dalam aktiviti 
pembelajaran anak sama ada di peringkat sekolah mahupun di rumah (Kim et al., 
2013). Sebaliknya, ibu bapa yang stres, bertingkah laku agresif, dan mengalami 
kerisauan dalam kehidupan seharian akan memberi impak negatif kepada pendidikan 
keluarga (Pugh dan Farrell, 2012). 
 
 
Bimbingan ibu bapa akan menentukan perkembangan dan masa depan seseorang 
remaja. Bimbingan ibu bapa yang melibatkan pemantauan, penyeliaan dan 
penglibatan dalam aktiviti harian anak akan memberi kesan positif terhadap 
perkembangan dan kesejahteraan anak; manakala ibubapa yang kurang memberi 
penyeliaan dan kawalan kepada anak akan menyebabkan emosi dan penyesuaian 
anak yang tidak stabil (Keith, 1994; Rodriquez, 2002; Ishak, 2004; Gershoff et al., 
2007). Selain itu, corak dan kualiti bimbingan, bentuk didikan dan gaya asuhan ibu 
bapa juga dibuktikan mempengaruhi perkembangan seseorang remaja (Patrik et al., 
2004; Dumka et al., 2009).  
 
 
Melalui amalan bimbingan dan gaya kepimpinan, ibu bapa dapat mempengaruhi 
kejayaan dan perkembangan seseorang anak dalam pencapaian akademik dan 
pembentukan personaliti (Azizi, 2008; Dumka et al., 2009). Kajian di negara-negara 
Asia melaporkan bahawa kualiti penglibatan dan penyeliaan ibu bapa akan memberi 
impak positif ke atas pencapaian akademik anak walaupun dengan tahap sosio-
ekonomi keluarga yang rendah (Ho dan William 1996; Ho 2003). Bimbingan ibu 
bapa merupakan kunci kejayaan anak di sekolah (Bogenschneider, 1997; Yonezawa, 
2000; Gershoff et al., 2007).  

Kepentingan bimbingan ibu bapa sebagai pengantara dalam perkembangan anak 
remaja daripada segi tingkah laku dan pencapaian akademik telah lama dibuktikan 
melalui kajian terdahulu (Rhule, 2004; Elgar et al., 2007). Kajian Villiger et al., 
(2014) menekankan bahawa galakan dan motivasi pembelajaran akan memberi 
impak positif ke atas pencapaian akademik anak sekiranya ibu bapa memberi lebih 
penglibatan dan penyeliaan dalam pembelajaran anak mereka. Bimbingan ibu bapa 
merupakan pengantara utama dalam hubungan antara sosio-ekonomi kekeluargaan 
dengan prestasi anak di sekolah (Kiernan dan Mensah, 2011). Psikososial ibu 
berhubungkait dengan didikan kekeluargaan; dan didikan kekeluargaan dipercayai 
memberi impak ke atas perkembangan dan pencapaian anak remaja (Barry et al., 
2009; DiClemente et al., 2001).  
 
 
1.2.3 Persekitaran Keluarga  
 
 
Selain bimbingan ibu bapa, kesediaan ibu bapa turut berhubungkait dengan 
persekitaran keluarga. Menurut Norwood et al., (1996), keluarga yang mempunyai 
kesediaan menyesuaikan diri dalam persekitaran baru dapat menjalankan pengurusan 
kekeluargaan dengan lebih sistematik dan lancar. Tahap kesediaan yang rendah 
dengan masalah psikososial seperti emosi tertekan dan stres secara tidak langsung 
akan menjejaskan hubungan kekeluargaan (Wright et al., 2006). Peningkatan tahap 
tekanan dan stres memberi kesan negatif kepada kejelekitan, ekspresi, fungsi 
kekeluargaan, hubungan, organisasi keluarga dan seterusnya meningkatkan konflik 
dalam keluarga (Eastman et al., 1990; Burrell, 2006). Kesediaan dalam perubahan 
gaya hidup bertujuan memastikan fungsi kekeluargaan dijalankan dengan sempurna 
(Webb, 2004).  
 
 
Ibu atau bapa yang berkomuter tidak dapat bersama dengan anak mereka setiap hari 
menyebabkan hubungan kekeluargaan menjadi kurang mesra. Situasi ini 
mengakibatkan anak kurang mengadakan perbincangan bersama, kurang 
mengeluarkan pandangan dan sukar mendapat nasihat ibu bapa apabila menghadapi 
masalah dalam kehidupan harian. Sebaliknya mereka akan cuba menyelesaikan 
dengan cara sendiri atau mengikut hala tuju rakan sebaya yang mungkin membawa 
kesan positif atau kesan negatif kepada anak tersebut (Jackson et al., 2000). 
 
 
Persekitaran keluarga termasuk hubungan kekeluargaan, sistem organisasi keluarga, 
didikan moral dan dimensi perkembangan personal berkorelasi dengan pencapaian 
akademik anak (Kiernan dan Mensah, 2011). Persekitaran keluarga yang ramah 
mesra serta mempunyai sistem penyelenggaraan yang teratur akan meningkatkan 
prestasi anak di sekolah (Roche dan Ghazarian, 2012). Hubungan dan sokongan 
daripada keluarga penting dalam pencapaian akademik dan perkembangan tingkah 
laku remaja (Woolley dan Grogan-Kaylor, 2006; Han et al., 2012). 
 
 
Persekitaran keluarga memberi kesan pengantaraan dalam menjayakan prestasi anak 
remaja di sekolah. Perubahan gaya hidup akan memberi impak ke atas 
perkembangan anak daripada segi masalah kecelaruan dan pencapaian di sekolah 

melalui persekitaran keluarga (Anderson et al., 2014). Kesediaan dan perubahan ibu 
bapa untuk menyesuaikan diri dalam situasi baru akan memberi pengaruh ke atas 
persekitaran keluarga yang secara tidak langsung memberi kesan kepada 
perkembangan anak remaja (Norwood et al, 1996). Martin (1999) dalam kajiannya 
turut menekankan bahawa masalah psikososial ibu bapa seperti stres akan memberi 
impak negatif ke atas hubungan kekeluargaan terutama hubungan ibu bapa dengan 
anak yang secara tidak langsung menjejaskan pencapaian anak di sekolah. 
 
 
1.2.4 Kecelaruan dan Masalah Tingka Laku Remaja 
 
 
Ibu bapa adalah teras bagi sesebuah keluarga dan berperanan sebagai agen sosialisasi 
dalam kehidupan anak (Ishak, 2004). Menurut Teori Pembelajaran Sosial (Bandura, 
1977), anak akan bertindak dengan memperlihatkan dan mencontohi tingkah laku ibu 
bapa atau individu dewasa di sekitarnya (Deater-Deckard dan Dodge, 1997). 
Sehubungan itu, kesediaan ibu bapa adalah penting dan berhubungkait dengan 
perkembangan tingkah laku anak remaja. Ini kerana kesediaan membawa kepada 
perubahan psikososial dan tingkah laku ibu bapa, anak akan mencerminkan masalah 
psikososial ibu bapa seperti agresif, kemarahan dan sebagainya dalam situasi yang 
dihadapinya nanti (Pfefferbaum, 1997).  
 
 
Tidak dinafikan keluarga memberi kesan ke atas kesejahteraan dan perkembangan 
anak (Temple dan Reynolds, 1999; Palmer, 2008). Tingkah laku ibu bapa sering 
menjadi teladan kepada anak remaja, dan tingkah laku ibu bapa berhubungkait 
dengan tingkah laku agresif seseorang anak (Thornberry et al., 2009). Emosi ibu 
bapa dibuktikan memberi impak ke atas perkembangan psikosisoal dan pencapaian 
anak remaja (Schwab et al., 1995; Kelly et al., 2001). Tinjauan menunjukkan 
masalah psikososial ibu seperti kerisauan, agresif berkait rapat dengan masalah 
kecelaruan dan masalah tingkah laku anak (Shaw et al., 2005; Pugh dan Farrell, 
2012). Di samping itu, psikososial keluarga seperti stres dan keadaan tertekan 
merupakan peramal ke atas kecelaruan anak remaja (Campbell et al., 2002).  
 
 
Masalah kecelaruan berkorelasi dengan pencapaian akademik anak. Kekukuhan 
hubungan dan kesan tersebut telah lama dibuktikan berdasarkan tinjauan kajian-
kajian lepas (Knight et al., 2002; Windle dan Wiesner, 2004). Masalah tingkah laku 
anak berkorelasi dengan pencapaian yang rendah di sekolah; peningkatan simpton 
kesunyian dan tekanan anak mempunyai hubungan negatif dengan prestasi sekolah 
(Frojd et al., 2008; Fergusson dan Woodward, 2002; Wampler et al., 2002); remaja 
yang bermasalah kecelaruan seperti simpton kesisihan dipercayai akan memperoleh 
pencapaian akademik yang kurang cemerlang (Maurizi, 2013). 
 
 
Kecelaruan dan masalah tingkah laku memberi kesan ke atas gaya asuhan ibu bapa 
seterusnya pencapaian akademik anak (McNeal, 1999). Penyesuaian diri dalam 
persekitaran baru akan memberi dorongan dan motivasi kepada kualiti dan bentuk 
didikan keluarga. Ini secara tidak langsung mengurangkan kecelaruan dan masalah 
tingkah laku remaja dan meningkatkan prestasi remaja di sekolah. Ronald (2003) 

dalam kajiannya mendapati bahawa kecelaruan remaja akan memberi impak ke atas 
hubungan sosio-budaya kekeluargaan dengan pencapaian akademik. Masalah 
psikososial ibu memberi kesan ke atas kecelaruan remaja; dan kecelaruan remaja 
berhubungkait dengan pencapaian dan prestasi remaja di sekolah (Fergusson dan 
Woodward, 2000; Malecki dan Elliott, 2002; Palmer et al., 2008). 
 
 
1.3 Pernyataan Masalah 

 
 

Trend keluarga komuter di Malaysia semakin hari semakin ketara. Keluarga komuter 
bukan satu struktur keluarga yang baru. Namun, keluarga komuter baru sahaja 
disenaraikan dalam struktur institusi kekeluargaan di Malaysia pada tahun 2010 
disebabkan trend peningkatan dan penglibatan yang ketara (Norlila, 2011). Impak 
dan cabaran keluarga komuter ke atas kesejahteraan dan perkembangan institusi 
keluarga di Malaysia telah mula dipersoalkan. Ini kerana gaya hidup keluarga 
komuter yang berjauhan dengan keluarga asas merupakan gaya hidup yang berbeza 
dengan model konvensional keluarga yang lama diamalkan di Malaysia (Abd Rahim 
Abd Rashid et al., 2006; Norlila, 2011).  
 
 
Laporan menunjukkan bahawa hampir 25% daripada populasi di Lembah Klang 
merupakan keluarga komuter yang jauh berpisahan demi rezeki kehidupan 
(KPWKM, 2010; Norlila, 2011). Penglibatan suami isteri dalam kehidupan 
berkomuter tidak dapat dielakkan demi kepuasan kerjaya individu dan pembangunan 
negara. Sehubungan itu, impak dan cabaran keluarga komuter perlu ditinjau dengan 
lebih mendalam bagi memastikan gaya hidup keluarga komuter yang berbeza dengan 
pola tradisi keluarga di Malaysia tidak menjejaskan perkembangan dan kesejahteraan 
anak remaja. 
 
 
Keluarga merupakan sistem yang paling penting dalam perkembangan individu anak 
terutama di peringkat perkembangan remaja (Erik Erikson, 1950; Bronfenbrenner, 
1979). Didikan dan bimbingan ibu bapa akan mempengaruhi tahap kesejahteraan 
sesebuah keluarga dan perkembangan seseorang anak remaja (Aufseeser et al., 2006; 
Zakaria dan Salleh, 2011). Tinjauan kajian lepas menunjukkan bahawa gaya hidup 
keluarga komuter di Malaysia memberi impak ke atas psikosisoal ibu bapa dan 
persekitaran keluarga. Pasangan yang tinggal berjauhan dan terpaksa berulang-alik 
sering menghadapi masalah psikososial dalam menyeimbangkan tanggungjawab 
antara kerjaya dengan isi rumah (Norlila, 2011). Masalah psikososial seperti tekanan 
emosi, perasaan serba salah, murung, risau, kesunyian sering berlaku ke atas 
pasangan daripada keluarga komuter (Evers et al., 2000; Jones et al., 2002). Keadaan 
ini membimbangkan kerana ibu bapa memainkan peranan yang penting dalam 
pengurusan dan perkembangan sesebuah insitusi keluarga. 
 
 
Ibu bapa yang bermasalah psikososial akan memberi impak ke atas prestasi dan 
perkembangan anak serta menjejaskan kesejahteraan keluarga. Eastman (1990) 
dalam kajiannya ke atas kehidupan berkomuter melaporkan bahawa kehidupan stres 
pasangan suami isteri telah menjejaskan hubungan kekeluargaan dan meningkatkan 

konflik antara anggota keluarga. Begitu juga dalam kajian Palmer (2008) yang 
menunjukkan bahawa ibu bapa yang mengalami tekanan emosi kerana gaya hidup 
berkomuter akan memberi impak ke atas hubungan sesama anak, prestasi sekolah 
anak dan masalah psikososial anak. 
 
 
Di Malaysia maka kajian pertama telah dijalankan oleh Norlila (2011) dalam melihat 
impak dan cabaran keluarga komuter. Hasil kajian menunjukkan bahawa 86.6% 
komuter berpersepsi negatif terhadap kehidupan keluarga komuter. Mereka tidak 
menyukai dan tidak bersedia menerima hidupan sebagai komuter. Mereka sering 
diganggu dengan masalah psikososial seperti tertekan emosi, kesunyian, murung, 
kerisauan, senang marah dan sebagainya. Keadaan ini telah memberi impak negatif 
ke atas kehidupan harian keluarga komuter.  
 
 
Komuter yang berpersepsi negatif disebabkan oleh faktor seperti kekurangan 
sokongan daripada pihak keluarga, masalah kewangan, anak yang masih kecil, 
masalah pembahagian tanggungjawab dan urusan keluarga. Di samping itu, 
kebanyakan komuter mengadu bahawa mereka dipaksa dan diarahkan oleh majikan 
untuk menjalankan tugasan yang memerlukan mereka berpisah dengan keluarga asas 
tanpa pemberitahuan awal atau memberi tempoh untuk keluarga bersedia dan 
menyesuaikan diri (Norlila, 2011). 
 
 
Keadaan ini membimbingkan masyarakat Malaysia apabila hasil kajian menunjukkan 
bahawa masalah psikososial komuter mempunyai hubungkait rapat dengan isu 
pendidikan anak. Psikososial kerisauan dan tekanan emosi mempunyai hubungan 
dengan isu didikan anak daripada aspek perbincangan sesama anak, penerapan nilai-
nilai murni terhadap anak dan salahlaku anak (Norlila, 2011). Hasil kajian tersebut 
telah memberi gambaran bahawa pasangan suami isteri masih belum bersedia untuk 
mengubah gaya hidup keluarga yang lama diamalkan. Namun, trend keluarga 
komuter masih dan akan terus meningkat demi mencari rezeki kehidupan, kepuasan 
kerjaya dan pembangunan negara. Sehubungan itu, tinjauan diperlukan dalam 
memperihal impak kesediaan ibu bapa ke atas perkembangan dan kesejahteraan 
keluarga. 
 
 
Memandangkan trend keluarga komuter semakin ketara di Malaysia sedangkan 
kajian tentang keluarga komuter di Malaysia sangat sedikit maka kajian ini penting. 
Sebarang penemuan baru tentang impak dan kesan gaya hidup keluarga komuter di 
Malaysia mampu menyumbang kepada pertambahan ilmu. Berdasarkan kajian lepas 
yang terhad serta tinjauan yang menekankan kepentingan kesediaan dalam keluarga 
komuter maka kajian ini telah menggabungkan pemboleh ubah yang penting untuk 
memperlihalkan sejauh mana gaya hidup keluarga komuter di Malaysia memberi 
kesan terhadap perkembangan dan prestasi remaja di sekolah.  
 
 
Kajian ini bertujuan melihat kesan pengantaraan hubungan antara kesediaan ibu bapa 
dengan prestasi sekolah remaja. Sejauh manakah hubungan antara kesediaan ibu 
bapa, bimbingan ibu bapa, persekitaran keluarga, kecelaruan dan masalah tingkah 

laku remaja, dengan prestasi remaja di sekolah? Adakah kesediaan ibu bapa, 
bimbingan ibu bapa, persekitaran keluarga, kecelaruan dan masalah tingkah laku 
remaja merupakan peramal ke atas prestasi remaja di sekolah? Adakah bimbingan 
ibu bapa, persekitaran keluarga, kecelaruan dan masalah tingkah laku remaja 
memberi kesan pengantaraan dalam hubungan antara kesediaan ibu bapa dengan 
prestasi remaja di sekolah? Persoalan-persoalan di atas perlu dijawab bagi memberi 
gambaran yang lebih menyeluruh tentang impak dan cabaran keluarga komuter di 
Malaysia. 
 
 
1.4 Objektif Kajian 
 
 
Secara umumnya, kajian bertujuan menyelidik bentuk dan kesan pengantaraan bagi 
hubungan antara kesediaan ibu bapa dengan prestasi remaja di sekolah melalui 
pengantara iaitu bimbingan ibu bapa, persekitaran keluarga, kecelaruan dan masalah 
tingkah laku remaja. Bagi mencapai tujuan itu objektif-objektif  kajian berikut 
dibentuk:  
 
 

1. Memperihal profil demografi, prestasi remaja di sekolah, bimbingan ibu 
bapa, persekitaran keluarga, kecelaruan dan masalah tingkah laku remaja, 
serta kesediaan ibu bapa dalam kalangan keluarga komuter. 

2. Mengenal pasti hubungan antara kesediaan ibu bapa, bimbingan ibu bapa, 
persekitaran keluarga, kecelaruan dan masalah tingkah laku remaja dengan 
prestasi remaja di sekolah dalam kalangan keluarga komuter. 

3. Mengenal pasti pengaruh, kesan langsung dan kesan tidak langsung 
kesediaan ibu bapa, bimbingan ibu bapa, persekitaran keluarga, kecelaruan 
dan masalah tingkah laku remaja ke atas prestasi remaja di sekolah dalam 
kalangan keluarga komuter. 

4. Mengenal pasti bentuk dan kesan pengantaraan bimbingan ibu bapa, 
persekitaran keluarga, kecelaruan dan masalah tingkah laku remaja ke atas 
hubungan antara kesediaan ibu bapa dengan prestasi remaja di sekolah dalam 
kalangan keluarga komuter. 

 
 
1.5 Persoalan Kajian 
 
 

1. Apakah ciri demografi keluarga komuter? 
2. Apakah prestasi remaja di sekolah dalam kalangan keluarga komuter 

daripada aspek pencapaian peperiksaan dan skor kokurikulum? 
3. Apakah tahap bimbingan ibu bapa ke atas remaja dalam kalangan keluarga 

komuter daripada aspek penglibatan dan penyeliaan? 
4. Apakah status persekitaran keluarga komuter daripada tiga dimensi iaitu 

dimensi hubungan kekeluargaan, dimensi perkembangan personal dalam 
keluarga dan dimensi sistem penyelenggaraan keluarga? 

5. Apakah tahap kecelaruan dan masalah tingkah laku remaja dalam kalangan 
keluarga komuter daripada aspek kecelaruan, masalah tingkah laku dan 
masalah-masalah lain? 

6. Apakah tahap kesediaan ibu bapa daripada aspek kesediaan kognitif, 
kesediaan emosi dan kesediaan tingkah laku? 

 
 
1.6 Hipotesis Kajian  
 
 

H1 Terdapat  hubungan yang signifikan antara kesediaan ibu bapa dengan 
prestasi remaja di sekolah. 

H2 Terdapat hubungan yang signifikan antara kesediaan ibu bapa dengan 
bimbingan ibu bapa. 

H3 Terdapat hubungan yang signifikan antara bimbingan ibu bapa dengan 
prestasi remaja di sekolah. 

H4 Terdapat hubungan yang signifikan antara kesediaan ibu bapa dengan 
dimensi persekitaran keluarga. 

H5 Terdapat hubungan yang signifikan antara dimensi persekitaran 
keluarga dengan prestasi remaja di sekolah. 

H6 Terdapat hubungan yang signifikan antara kesediaan ibu bapa dengan 
kecelaruan dan masalah tingkah laku remaja. 

H7 Terdapat hubungan yang signifikan antara kecelaruan dan masalah 
tingkah laku remaja dengan prestasi remaja di sekolah. 

H8 Kesediaan ibu bapa, bimbingan ibu bapa, persekitaran keluarga, 
kecelaruan dan masalah tingkah laku remaja memberi pengaruh yang 
signifikan ke atas prestasi remaja di sekolah. 

H9 Bimbingan ibu bapa, persekitaran keluarga, kecelaruan dan masalah 
tingkah laku remaja merupakan pengantara bagi hubungan antara 
kesediaan ibu bapa dengan prestasi remaja di sekolah. 

 
 
Secara ringkasnya, objektif kajian, persoalan kajian dan hipotesis kajian telah 
dirumuskan dalam bentuk jadual di Lampiran A. 
 
 
1.7 Definisi Operasional 
 
 
Bahagian ini akan membincangkan definisi operasional bagi istilah keluarga 
komuter, kesediaan ibu bapa, persekitaran keluarga, bimbingan ibu bapa, kecelaruan 
dan masalah tingkah laku remaja serta prestasi remaja di sekolah.  
 
 
1.7.1 Keluarga Komuter 
 
 
Keluarga komuter didefinisikan sebagai keluarga yang terdiri daripada suami atau 
isteri atau kedua-duanya yang tidak tinggal bersama keluarga asas tetapi bermalam di 
satu tempat yang tetap yang berhampiran dengan pejabat atau tempat kerja selama 
tiga atau empat malam seminggu (Gerstel dan Gross, 1983; Anderson dan Spruill, 
1993; Van der Klis, 2009).  
 



© C
OPYRIG

HT U
PM

! "#!

Di Malaysia, keluarga komuter atau dikenali juga sebagai “weekend families” 
didefinisikan sebagai keluarga yang salah satu pasangan tinggal di tempat lain dan 
berjumpa sekali atau dua kali dalam seminggu atau sebulan (KPWKM, 2010). Dalam 
kajian ini, keluarga komuter merujuk kepada keluarga yang suami atau isteri atau 
kedua-duanya merupakan komuter yang tidak tinggal bersama dengan keluarga asas 
tetapi bermalam di satu lokasi atau tempat yang tetap dan berhampiran dengan 
tempat kerja sekurang-kurangnya tiga malam dalam seminggu. Keluarga komuter 
dalam kajian ini mesti terdiri daripada ibu kandung dan bapa kandung serta telah 
berkomuter sekurang-kurangnya dalam tempoh masa dua belas bulan (setahun) pada 
1 Januari 2013. 
 
 
1.7.2 Kesediaan Ibu Bapa 
 
 
Kesediaan membawa makna kerelaan atau kesanggupan melakukan sesuatu (Dewan 
Bahasa dan Pustaka, 2003). Di Barat, keluarga tentera sanggup menjalani hidup 
sebagai keluarga komuter dan istilah kesediaan biasa digunakan. Keluarga komuter 
yang terdiri daripada anggota tentera percaya bahawa kesediaan keluarga untuk 
berkomuter akan memberi impak positif dalam pengurusan dan kesejahteraan 
kekeluargaan sewaktu menjalankan tugasan yang berjauhan daripada keluarga 
(Webb, 2004). 
 
 
Dalam kajian ini, kesediaan ibu bapa merujuk kepada keinginan dan kerelaan ibu 
bapa untuk menerima, mengubah dan melibatkan diri dalam penyesuaian gaya hidup 
keluarga komuter. Tahap dan skor kesediaan ibu bapa diukur dengan menggunakan 
Inventori Kesediaan Ibu Bapa yang dibangunkan oleh pengkaji khas untuk keluarga 
komuter. Tahap kesediaan dibahagikan kepada lima peringkat mengikut Teori Tahap 
Perubahan iaitu tahap pra-pertimbangan, tahap pertimbangan, tahap kesediaan, tahap 
tindakan dan tahap penyelenggaraan (Prochaska dan DiClemente, 1984). Tiga 
dimensi diukur iaitu kesediaan kognitif, kesediaan emosi dan kesediaan tingkah laku. 
Skor dan tahap kesediaan ibu bapa yang diperoleh dalam kajian ini akan dikaitkan 
dengan psikososial ibu bapa dalam perbincangan. 
 
 
1.7.3 Persekitaran Keluarga 
 
 
Menurut Moos dan Moos (1981; 2002) persekitaran keluarga bermaksud iklim sosial 
sesebuah keluarga yang boleh dilihat melalui tiga dimensi iaitu dimensi hubungan 
kekeluargaan, dimensi perkembangan personal dalam keluarga, dan dimensi sistem 
penyelenggaraan. Setiap keluarga mempunyai persekitaran kekeluargaan yang 
berbeza kerana perbezaan daripada segi strukur keluarga, gaya asuhan, bimbingan, 
budaya, peraturan dan sebagainya (Rice, 1999; Breivik dan Olweus, 2006).   
 
 
Dalam kajian ini, persekitaran keluarga akan merujuk kepada Skala Persekitaran 
Keluarga yang telah diubahsuai oleh sekumpulan pakar penyelidik dari Universiti 
Putra Malaysia daripada instrumen asal “ Family Environment Scale” (Moos, 1981; 

1994). Skala diubahsuai berdasarkan budaya dan sosial masyarakat keluarga di 
Malaysia serta dituliskan dalam bahasa kebangsaan Malaysia (Sharifah Md Nor et 
al., 2010). Skala tersebut turut memberi fokus kepada tiga dimensi yang dicadangkan 
oleh Moos dan Moss (1981; 2002). Sebanyak sepuluh subskala dilihat dan 
dibincangkan melalui ketiga-tiga dimensi tersebut iaitu kejelekitan, ekspresi, konflik, 
berdikari, orientasi pencapaian, orientasi intelektual budaya, orientasi rekreasi, 
orientasi moral keagamaan, penyusunan organisasi dan kawalan. 
 
 
1.7.4 Bimbingan Ibu Bapa 
 
 
Bimbingan ibu bapa didefinisikan sebagai pendidikan keluarga yang merangkumi 
ilmu fizikal, ilmu sains moden dan ilmu kerohanian untuk melengkapkan emosi, 
spiritual, mental dan akhlak anak (Azizi, 2008). 
!
!
Bimbingan ibu bapa dalam kajian ini diukur dengan menggunakan Inventori 
Bimbingan Ibu Bapa yang dibangunkan oleh pengkaji khas untuk keluarga komuter. 
Instrumen ini memberi fokus kepada dua aspek utama iaitu penglibatan dan 
penyeliaan ibu bapa ke atas kehidupan harian remaja termasuk di peringkat sekolah 
dan di rumah. Bimbingan ibu bapa yang diukur merangkumi perkara seperti 
pergerakan harian remaja, pergaulan remaja, masa depan remaja, pelajaran remaja, 
tingkah laku remaja dan sebagainya.  
 
 
1.7.5 Kecelaruan dan Masalah Tingkah Laku Remaja  
 
 
Menurut Achenbach dan Edelbrock (1978; 1991), kecelaruan dan masalah tingkah 
laku berlaku di kalangan individu remaja yang gagal dalam peringkat perkembangan 
remaja. Kegagalan dalam pembentukan identiti dan konsep kendiri di peringkat 
remaja akan membawa masalah kecelaruan seperti tekanan emosi, tingkah laku 
delinkuen, kemurungan dan sebagainya.  
 
 
Dalam kajian ini, kecelaruan dan masalah tingkah laku remaja dibahagikan kepada 
tiga aspek utama iaitu kecelaruan (internalizing problem), masalah tingkah laku 
(externalizing problem) dan masalah-masalah lain (others problem) berdasarkan 
Laporan Kendiri Remaja (Youth Self-Report, 1999) yang dibangunkan oleh 
Achenbach (1991). Tahap dan min skor diukur dengan menggunakan Laporan 
Kendiri Remaja yang diterjemahkan dalam bahasa melayu oleh pihak penerbit 
instrumen. Sebanyak lapan simpton dibincangkan iaitu simpton kerisuan, kesisihan, 
aduan somatik, tingkah laku delinkuen, tingkah laku agresif, masalah sosial, masalah 
pemikiran dan masalah tumpuan. 

1.7.6 Prestasi Remaja di Sekolah  
 
 
Prestasi remaja di sekolah merupakan tahap pencapaian dan kemajuan seseorang 
pelajar di sekolah. Prestasi sekolah terutamanya pencapaian peperiksaan sering 
menjadi alat pengukur perkembangan intelek dan kognitif pelajar dalam bidang 
psikologi (Zalizan et al., 2001).  
Dalam kajian ini, prestasi remaja merujuk kepada pencapaian remaja dalam 
peperiksaan dan kokurikulum di peringkat sekolah menengah kebangsaan. Markah 
dan skor purata akan dirujuk dan sistem gred (Grade Point Average, GPA) yang 
ditetapkan oleh Kementerian Pendidikan Malaysia (KPM) digunakan sebagai alat 
pengukuran. Sistem gred mengategorikan prestasi remaja kepada lima gred utama 
iaitu gred A (skor 80-100), gred B (skor 79-60), gred C (skor 59-40), gred D (skor 
39-20) dan gred E (skor 19 dan ke bawah).  
 
 
1.8 Kepentingan Kajian 
 
 
Tinjauan ke atas impak dan cabaran keluarga komuter adalah penting kerana gaya 
hidup keluarga komuter yang unik dan berbeza dengan pola tradisi kekeluargaan di 
Malaysia. Ekoran daripada hasil kajian pertama di Malaysia yang melaporkan 
bahawa lebih daripada 80% komuter di Malaysia berpersepsi negatif  terhadap gaya 
hidup keluarga komuter dan mengalami masalah psikososial yang telah membawa 
impak ke atas pendidikan anak maka kajian selanjutnya perlu ditinjau dengan lebih 
mendalam (Norlila, 2011).  
 
 
Kajian ini bertujuan mendapatkan maklumat berkenaan dengan hubungan dan kesan 
kesediaan ibu bapa, bimbingan ibu bapa, persekitaran keluarga, kecelaruan dan 
masalah tingkah laku remaja ke atas prestasi remaja di sekolah dalam kalangan 
keluarga komuter. Di samping itu, kesan pengantaraan bimbingan ibu bapa, 
persekitaran keluarga, kecelaruan dan masalah tingkah laku remaja ke atas hubungan 
kesediaan ibu bapa dengan prestasi remaja di sekolah juga diperihalkan. Ini bertujuan 
menghasilkan gambaran yang lebih menyeluruh tentang impak keluarga komuter ke 
atas perkembangan dan kesejahteraan sesebuah keluarga terutamanya dalam 
perkembangan akademik anak remaja. Secara umumnya, kepentingan kajian dapat 
dijelaskan daripada dua aspek utama iaitu aspek teori dan aspek amalan praktik.  
 
 
1.8.1 Kepentingan daripada Aspek Teori 
 
 
Kajian ini penting dalam menampung kekurangan rujukan ke atas impak dan kesan 
gaya hidup keluarga komuter di Malaysia. Tinjauan setakat ini mendapati hanya 
terdapat satu kajian tentang keluarga komuter di Malaysia dan kajian di negara Asia 
juga adalah terhad. Sehubungan itu, hasil kajian ini dapat memberi lebih maklumat 
dan sebarang dapatan merupakan penemuan baru dalam kajian keluarga komuter 
bukan sahaja di Malaysia tetapi juga di Asia yang mempunyai gaya dan budaya 
kekeluargaan yang hampir serupa dengan sosio-budaya di Malaysia. 

Model yang dicadangkan bertujuan memberi penerangan yang lebih komprehensif 
tentang sumbangan kesediaan ibu bapa, persekitaran keluarga, bimbingan ibu bapa, 
kecelaruan dan masalah tingkah laku remaja ke atas prestasi remaja di sekolah. Di 
samping itu, model turut diharap dapat memberi penjelasan tentang kesan 
pengantaraan bagi tiga pengantara iaitu bimbingan ibu bapa, persekitaran keluarga, 
kecelaruan dan masalah tingkah laku remaja ke atas hubungan antara kesediaan ibu 
bapa dengan prestasi remaja di sekolah. Ini adalah suatu penemuan baru dalam 
kajian keluarga komuter. Dengan ini, dapatan kajian boleh menyumbang kepada 
pembinaan dan pengembangan teori berkaitan dengan pemboleh ubah yang dikaji. 
 
 
Tinjauan mendapati kajian tentang impak dan kesan keluarga komuter jarang 
dijalankan terutamanya di negara-negara Asia. Sehubungan itu, teori tentang 
hubungan antara peranan ibu bapa berkomuter dan persekitaran keluarga komuter 
yang berdasarkan sosio-budaya dan corak kehidupan keluarga Barat ke atas 
perkembangan anak remaja cuba dikaitkan dan dibuktikan dalam kajian ini. Justeru 
itu, kajian ini dipercayai dapat menguji kesahan dan kesesuaian teori secara 
empirikal. Ini secara tidak langsung dapat memberi sumbangan kepada bidang 
psikologi pendidikan berdasarkan persepktif dalam konteks keluarga komuter 
Malaysia. 
 
 
Kajian ini turut penting dalam menghasilkan satu model komprehensif yang 
disokong secara empirikal. Tinjauan mendapati sehingga kini masih tiada kajian 
yang menggabungkan ketiga-tiga pengantara dalam satu model bagi melihat kesan 
dan bentuk pengantaraan dalam keluarga komuter. Kajian ini telah menggunakan 
analisis laluan dalam melihat hubungan, pengaruh, kesan, sumbangan dan bentuk 
pengantaraan konstruk pemboleh ubah ke atas prestasi remaja di sekolah dalam 
keluarga komuter. Dapatan ini bukan sahaja dapat menampung jurang penyelidikan 
dan memberi perspektif baru dalam kajian psikologi pendidikan tetapi juga dapat 
membuktikan kesignifikanan penggunaan teknik analisis statistik kompleks dalam 
bidang sosial sains.  
 
 
1.8.2 Kepentingan daripada Aspek Amalan Praktik 
 
 
Secara praktiknya, kajian ini dapat menghasilkan maklumat yang penting tentang 
impak dan gaya hidup keluarga komuter ke atas prestasi remaja. Dapatan kajian 
penting dalam memberi input kepada pihak pasangan suami isteri yang merancang 
untuk berkomuter atau sedang menjalani kehidupan berkomuter. Maklumat tentang 
impak gaya hidup keluarga komuter ke atas perkembangan anak remaja yang 
merangkumi kecelaruan, masalah tingkah laku dan prestasi remaja di sekolah 
diterangkan pada akhir kajian. Maklumat tersebut dijangka dapat menjadi rujukan 
kepada pasangan tentang peranan keibubapaan dan persekitaran keluarga ke atas 
perkembangan individu anak terutama anak yang berada pada peringkat 
perkembangan remaja. Selain itu, hasil kajian juga dapat memberi gambaran kasar 
kepada pasangan yang berancang untuk berkomuter terhadap persekitaran keluarga 
komuter dan impaknya ke atas kesejahteraan keluarga. Ini penting supaya langkah 
kesediaan awal boleh dirancang oleh pasangan suami isteri. 

Maklumat kajian juga akan memberi sumbangan kepada pihak majikan dalam 
merancang dan menghasilkan satu program kesediaan kepada pekerja yang terpaksa 
berkomuter demi pembangunan kerjaya dan kemajuan syarikat. Program kesediaan 
penting dalam memastikan gaya hidup berkomuter bukan sahaja tidak menjejaskan 
kesejahteraan dan perkembangan keluarga malah membawa manfaat kepada kerjaya 
pekerja dan syarikat. 
 
 
Hasil kajian yang memberi tumpuan kepada prestasi, kecelaruan dan masalah 
tingkah laku remaja juga memberi input kepada pihak pengurusan sekolah, Dapatan 
kajian boleh memberi kesedaran kepada pihak pengurusan sekolah tentang 
kepentingan peranan mereka untuk memberi bantuan khas kepada pelajar daripada 
keluarga komuter. Program-program tertentu seperti kelas tambahan selepas sekolah, 
program temubual bersama keluarga, program kaunseling dan lain-lain boleh 
diadakan bagi memastikan perkembangan dan kesejahteraan pelajar tidak diabaikan 
dalam keluarga komuter. 
 
 
Dapatan kajian diharap dapat dijadikan sebagai rujukan kepada para penyelidik yang 
berminat dalam kajian keluarga komuter atau kajian yang berkaitan. Sumber ini 
penting sebagai rujukan tambahan selain rujukan kini yang terhad. Dapatan boleh 
menjadikan sumber rujukan kepada para penyelidik terutama dalam bidang psikologi 
pendidikan bagi menyediakan program intervensi tentang kesediaan keluarga dalam 
menerima gaya hidup berkomuter, sistem penyelenggaraan urusan kekeluargaan, 
didikan keluarga yang bersesuaian dengan kehidupan keluarga komuter dan 
sebagainya.  
 
 
Bagi menjayakan perkembangan remaja dari segi kognitif, emosi dan tingkah laku, 
kajian psikologi pendidikan bukan sahaja perlu memberi fokus kepada 
perkembangan pelajar di dalam bilik darjah tetapi turut perlu memberi fokus kepada 
pengaruh persekitaran individu pelajar. Dapatan yang diperolehi melalui kajian 
persekitaran keluarga pelajar akan memberi lebih pengetahuan kepada pihak 
penyelidik dalam menyediakan sistem pengajaran yang lebih berkesan. Secara 
ringkasnya, hasil kajian ini penting bagi semua pihak. Ini kerana kesejahteraan 
keluarga akan membantu dalam pembangunan dan kemajuan sesebuah negara. 
 
 
1.9 Skop Kajian 
 
 
Kajian ini hanya memberi fokus kepada keluarga komuter di Selangor yang telah 
berkomuter sekurang-kurangnya dalam tempoh dua belas bulan (setahun) pada tarikh 
bermulanya proses pengumpulan data iaitu 1 Januari 2013. Ini bertujuan 
mendapatkan hasil kajian yang lebih signifikan dalam penganalisisan yang 
melibatkan skor peperiksaan dan skor kokurikulum akhir tahun remaja. Hanya lima 
pemboleh ubah difokuskan dalam penganalisisan iaitu kesediaan ibu bapa, 
persekitaran keluarga, bimbingan ibu bapa, masalah kecelaruan remaja dan prestasi 
remaja.  

Pengumpulan data dijalankan dengan menggunakan empat instrumen kajian sahaja 
iaitu Inventori Kesediaan Ibu Bapa, Skala Persekitaran Keluarga, Laporan Kendiri 
Remaja dan Inventori Bimbingan Ibu Bapa. Prestasi remaja di sekolah diperoleh 
daripada pihak pengurusan sekolah. Kajian ini memperihalkan hubungan antara 
kesemua pemboleh ubah. Hubungan tersebut diperincikan dengan menggunakan 
kaedah pemodelan persamaan struktur (Struktural Equation Modeling, SEM) untuk 
memperihal kesan pengaruh dan bentuk pengantaraan pemboleh ubah kajian. 
Perbincangan hanya berdasarkan kepada model cadangan kajian iaitu Model 
Pengantaraan Prestasi Remaja Keluarga Komuter. Maklumat demografi keluarga 
komuter hanya dijadikan rujukan dan dibincangkan secara deskriptif pada akhir 
kajian.  
 
 
1.10 Batasan Kajian 
 
 
Secara umumnya, terdapat beberapa batasan dalam kajian ini. Pertama adalah lokasi 
kajian. Penglibatan sekolah menengah dalam kajian ini bergantung kepada kesudian 
pihak pengurusan sekolah untuk bekerjasama dengan pihak pengkaji walaupun 
proses pemilihan rawak dijalankan pada peringkat awal. Ini kerana proses pemilihan 
peserta kajian memerlukan bantuan pihak sekolah terutamanya guru tingkatan dalam 
mengenal pasti dan menyenaraikan nama pelajar yang memenuhi syarat yang 
ditetapkan oleh pengkaji sebelum pengumpulan data dimulakan. Perkara ini 
memerlukan masa dan usaha yang lebih daripada pihak sekolah maka kesudian dan 
kerelaan pihak sekolah untuk melibatkan diri adalah penting dalam menjayakan 
proses pengumpulan data. Pengkaji berjaya mendapatkan kerjasama daripada 20 
buah sekolah dalam proses pengumpulan data. Jumlah ini melebihi 15% daripada 
unit kelompok kajian (Van Dalen, 1999).  
 
 
Batasan seterusnya adalah populasi kajian. Populasi persampelan tidak dapat dikenal 
pasti kerana tiada data yang lengkap tentang bilangan keluarga komuter di Malaysia. 
Keadaan ini menyukarkan proses pengiraan sampel kajian. Pengumpulan data yang 
melibatkan hubungan dyad ibu/ bapa dengan anak menambahkan lagi kesukaran 
proses persampelan. Walau bagaimanapun, pengkaji telah berjaya mendapatkan 
jumlah peserta kajian yang mencukupi bagi memenuhi syarat penganalisisan SEM 
(Structural Equation Modeling). Bagi persampelan kajian, sampel kajian adalah 
terhad dan fokus pada keluarga komuter di negeri Selangor sahaja. Ketepatan 
dapatan kajian adalah bergantung kepada kejujuran responden kajian (remaja dan 
ibu/bapa) dalam melengkapkan borang soal selidik.   
 
 
Batasan terakhir dalam kajian ini adalah kajian lepas yang terhad dan pendekatan 
teori yang belum pernah digunakan. Ini kerana kajian tentang gaya hidup keluarga 
komuter terutama di negara Asia jarang dilakukan. Majoriti kajian terdahulu 
memberi tumpuan kepada kehidupan berkomuter di Barat dalam kalangan keluarga 
komuter tentera. Di Malaysia pula, sehingga kini hanya terdapat satu kajian 
berkenaan dengan keluarga komuter. Sehubungan itu, rujukan yang diperolehi adalah 
terhad. Kebanyakan dapatan kajian hanya dibincang dengan merujuk kepada kajian 
Norlila (2011) yang merupakan kajian pertama dan satu-satunya kajian yang 

dijalankan di Malaysia. Namun, keperluan dan kepentingan kajian terhadap keluarga 
komuter tidak dapat dinafikan. Sehubungan itu, pengkaji telah berusaha dan berjaya 
mendapatkan rujukan yang berkaitan yang melibatkan pemboleh ubah yang sama 
supaya dapatan kajian yang dilakukan ini dapat dibandingkan dengan dapatan kajian 
yang lepas.  
 
 
1.11 Penutup 
 
 
Secara keseluruhannya, matlamat utama kajian adalah untuk memperihalkan kesan 
pengantaraan bimbingan ibu bapa, persekitaran keluarga, kecelaruan dan masalah 
tingkah laku remaja terhadap hubungan antara kesediaan ibu bapa dengan prestasi 
remaja di sekolah dalam kalangan keluarga komuter. Objektif dan persoalan kajian 
bertujuan untuk memberi gambaran menyeluruh tentang impak dan kesan gaya hidup 
keluarga komuter ke atas kesejahteraan keluarga dan perkembangan remaja dalam 
kalangan keluarga komuter.  
 
 
Kajian ini penting kerana tinjauan kajian lepas menunjukkan bahawa gaya hidup 
keluarga komuter terutama persepsi dan kesediaan komuter telah memberi impak ke 
atas psikososial komuter. Psikososial komuter pula dilaporkan berhubungkait dengan 
isu pendidikan anak. Sehubungan itu, dapatan diharap memberi input kepada pihak 
ibu bapa, pihak majikan, pihak pengurusan sekolah dan para penyelidik supaya 
sama-sama merancang dan mengambil langkah yang sepatutnya dalam mengekalkan 
kesejahteraan institusi kekeluargaan di Malaysia demi rakyat dan negara. 

